Ю вывті ветлысь-мунысьӧс новлӧдлан тарифъяс колясны 2014 во помӧдз ва туйті ветлӧм вылӧ сійӧ жӧ тшупӧдын

Коми Республикаса юрнуӧдысь Вячеслав Гайзерлӧн тшӧктӧм серти республиканскӧй тариф служба бӧр бергӧдіс Печора ю вомӧн ва транспортӧн ветлысь-мунысьӧс да туй кӧлуй новлӧдлӧмысь тарифъяс кыпӧдӧм  йылысь тшӧктӧд.

«Некымын лун чӧжӧн меным воис зэв уна шыӧдчӧм вуктылсаяссянь да Дутов посёлокса олысьяссянь. Найӧ корӧны кольны ю вомӧн вуджӧмысь да катерӧн мунӧмысь донсӧ воддза тшупӧд вылын. Тырвыйӧ на дор сыын, мый социальнӧй тӧдчанлуна маршрутъяс серти тарифъяссӧ кыпӧдны позьӧ сэк, кор тайӧ юалӧмсӧ ӧткотырӧн паськыда видлалӧма нин. Торйӧн нин сэк, кор тайӧ маршрутъясыс  абу альтернативнӧйӧсь. Та дырйи ме лыддя, мый оз позь новлӧдлӧмысь донъяссӧ вежлавны сезон шӧрын. Та вӧсна ме сеті тшӧктӧм бӧр бергӧдны 2014 во помӧдз ва туйті ветлӧм вылӧ воддза тарифъяссӧ», - пасйис В.Гайзер.

Дінмуса юрнуӧдысь сідзжӧ уськӧдіс тӧд вылӧ, мый бӧръя вонас абу этша вӧчӧма сы могысь, медым кыпӧдны ва транспорт вылӧ судзсянлунсӧ. Торйӧн нин, ю вывті новлӧдлан юкӧнын уджалӧ «Дінмуса транспорт компания» республиканскӧй оператор, республиканскӧй сьӧмкуд тшӧт весьтӧ ньӧбӧма вит выль катер, уджалӧны сы вылын, медым ньӧбны выль грузопассажирскӧй паромъяс, кутшӧмъяс лӧсялӧны Росрегистрлӧн корӧмъяслы. Нӧшта ӧти отсӧгӧн ю вывті вуджӧдчӧмъясын лоӧны субсидияяс, мый серти найӧ лоӧны судзсянаӧн республикаса олысьяслы, торйӧн нин ылі да сьӧкыда воӧдчан районъясын. 2013 воын социальнӧй тӧдчанлуна маршрутъяс серти ю вывті вуджанінъяс вылӧ республиканскӧй сьӧмкудйысь субсидия мындаыс лоис 8,8 миллион шайт. 2014 воын тайӧ могъяс вылӧ думыштӧма сетны 12 миллион гӧгӧр шайт.
*** «Дінмуса транспорт компания» ВАК ю транспортӧн ветлысь-мунысьӧс да туй кӧлуй новлӧдлӧм вылӧ медыджыд позяна тариф тшупӧд индӧм йылысь» Коми Республикаса тариф службалӧн 2014 во сора тӧлысь 30 лунся 47/1 №-а тшӧктӧд серти 2014 вося моз тӧлысь 12 лунсянь Печора ю вомӧн новлӧдлӧмысь доныс содіс шӧркодя 18 прӧчент вылӧ.

2014 вося моз тӧлысь 19 лунӧ Коми Республикаса тариф служба лыддис водзынджык йӧзӧдӧм тшӧктӧдсӧ вынтӧмӧн.
